
Joseba Derteano DURANGO
Mende laurdenaren atarian, 8.500 
paziente baino gehiago artatu 
dituzte Unamunzaga-Etxebarria 
hortz klinikan. Denbora honetan, 
puntako berrikuntza teknologi-
koak barneratu dituzte. Bea 
Unamunzagak erantzun die AN-
BOTOren galderei. 
Zelan markatu dute aurrerapen 
teknologikoek zuen lana?
Teknologia berriek lana erraztu 
dute. Oso argi izan dugu beti 
inbertsioa funtsezkoa dela pa-
zienteari zerbitzurik onena ema-
teko, eta horretan ahalegindu 
gara. Ahoaren 3Dko imajinak 
sortzen dituen puntako eskane-
rrak eskuratu ditugu. Mota bikoak 
dira: batek ahoko hezurduraren 
imajina osoa eskaintzen digu, 
eta besteak hortzedurarena. 3Dko 
teknologia denez, imajinak edo-
zein ikuspegitatik aztertu ditza-
kegu. Beste abantaila bat da asko 
errazten digula hartu-emana 
pazienteagaz: hortzen egoera 
erakusteko, tratamenduak azal-
tzeko… Pazienteak unean bertan 
eta zehatz-mehatz jarraitu deza-
ke egiten gabiltzana. Teknologia 
honek oso harrera ona izan du 
pazienteen artean, oso esker 

oneko agertu zaizkigu, eta beste 
eskaner bat ere eskuratu dugu, 
belaunaldirik berrienekoa. Bes-
te abantaila bat ere aipatu gura 
nuke: datuak digitalki bidaltze-
ko aukera. Esaterako, lehen pas-
ta edo ore bat erabiltzen genuen 
protesiak egiteko. Orain ia ez 
dugu erabiltzen. Datuak digital-
ki bidaltzen ditugu laborategira.  
2026an 25 urte egingo dituzue.
Hala da. Edur eta biok hasi ginen 
eta oraindino elkarregaz jarrai-
tzen dugu. Apurka lantaldea 
handitzen joan gara. Denbora 
honetan, 8.500 pazientetik gora 
artatu ditugu eta esker onekoak 
gara denekin.
Garai batean hortzen osasuna zain-
tzea zen hortz klinikara joateko 
arrazoi nagusia. Gaur egun, este-
tika kontuek geroago eta pisu han-
diagoa dute?
Bai. Esaterako, oso modan dago 
hortzak zuritzeko tratamendua. 
Bai adin batetik aurrerakoen 
artean, urteekin hortzak horix-
katzen eta higatzen joaten dire-
lako, eta baita gazteen artean 
ere, sare sozialetan horrelako 
tratamenduei buruzko edukiak 
ikusten dituztelako. 
Zuritze maila desberdinak daude?

Bai, zenbait aukera dago eta pa-
ziente bakoitzak erabakitzen du 
bere zuri gradua. Guk kolore 
naturalak gomendatzen ditugu. 
Zuritze tratamendu baterako 
lehenengo pausoa ahoaren azter-
keta bat egitea da. Ahoak osasun-
tsu egon behar du. Gero, trata-
mendu mota bi daude: klinikan 
egiten dena eta etxean egiten dena.
Zeintzuk dira tratamendu mota 

bakoitzaren ezaugarriak?
Klinikakoa tratamendu arina da. 
Emaitzak denbora gutxi barru 
lortu gura dituenak erabiltzen du, 
lasterrera ezkontza bat duenak, 
esaterako. Etxeko tratamenduak 
luzeagoak dira eta pazientearen 
partetik ekina izatea eskatzen du. 
Tratamenduak irauten duen bi-
tartean, oso garrantzitsua da eli-
kadura egokia eramatea. Emaitza 
hobea lortuko da eta orbanak 
saihestuko dira. Dieta zuri bat 
egitea gomendatzen da. Hau da, 
ardoa, tea, tomatea, currya eta 
antzerako saltsak ez hartzea go-
mendatzen da. Pazientearen par-
tetik konpromiso bat eskatzen du. 
Hortzen posizioa zuzentzeko lerro-

katzaile ikusezinek (Invisilign eta 
antzerako ortodontzia sistemak) 
ere geroago eta indar handiagoa 
dute, braketen aurrean. Zeintzuk 
dira sistema honen ezaugarriak?
Arlo honetan ere aldaketa handia 
izan da. Lehenengo eta behin, 
ondo aztertu behar da paziente 
bakoitzarentzat zer den onura-
garriagoa: Lerrokatzaile edo 
aligner-a, ala braketa. Aligner-a 
oso sistema erosoa da eta oso 
emaitza ona ematen du. Ez du 
zauririk eragin dezakeen pieza 
metalikorik. Eta oso estetikoa 
da, kanpotik ez delako ikusten. 
Hain zuzen ere, jende heldu asko 
horregaitik animatzen da, iku-
sezina delako. Bere burua ez du 

"Prebentzioa da neurririk 
onena hortzak zaintzeko"
BEA UNAMUNZAGA ETA EDUR ETXEBARRIA ODONTOLOGOAK
Durangoko Unamunzaga-Etxebarria hortz klinikak 25 urte egingo ditu datorren 
urtean. Puntako teknologiaz hornituta, pazienteekiko gertutasuna dute bereizgarri

"INBERTSIOA 
FUNTSEZKOA DA 
PAZIENTEARI 
ZERBITZURIK ONENA 
EMATEKO"

braketekin imajinatzen, baina 
bai aligner sistemagaz. Desaban-
tailen artean, honako hau nabar-
menduko nuke: pazienteari eki-
na izatea eskatzen dio. Hau da, 
egunero fundatxoa ipini behar 

da nahitaez. Ipini ezik, ez dago 
zereginik. 
Geroago eta heldu gehiago anima-
tzen da, beraz. Eta gazte eta nera-
been artean?
Berdin, aligner-a boom bat izan 

da gazteen artean. Baita profe-
sionalon ikuspuntutik ere. Lehen 
posible ez ziren aukerak eskaini 
dizkigu. Garai batean, umeei 
behin betiko hortz guztiak irten 
arte itxaroten genuen aparatua 

ipintzeko. Orain, esneko hortz 
batzuk izanagaitik, aligner-a 
ipini daiteke. Prebisioz jokatze-
ko aukera eskaintzen du. Gure 
pazienterik onenak 7tik 10 urte-
ra arteko umeak dira. Tratamen-
du honek umeengan duen emai-
tza ezin hobea da ikuspuntu 
denetatik. 
Tratamenduaren ondoren, manten-
tze-lana egin behar da?
Bai. Argi esaten diet pazienteei: 
mantentze-lana oso garrantzitsua 
da, urteak joan ahala hortzak 
mugitu egiten dira eta. Bizitza 
osoan zehar, gauero, atxikitzaile 
bat ipini behar da ahoan. Horre-
la bermatuko da hortzak bere 
tokian egotea bizitza osoan zehar. 
Zer gomendio ematen diezu gura-
soei seme-alaben hortzetako osa-
suna zaintzeko? 
Oraindino badago halako uste 
bat, esneko hortzak ez direla 
tratatu behar. Baina esneko hor-
tzak ondo zaintzea inportantea 
da, behin betikoak behar den 
tokian irten daitezen. Aldiro 
ahoko azterketa bat egitea kome-
ni da. Arlo horretan, Osakide-
tzaren Haurren Hortzak Zain-
tzeko Programa (PADI) fenome-
no dator. 15 urtera artekoek doan 

dute hortz-tratamendua. Baina 
hortik aurrera hutsune bat ikus-
ten dut, gutxi gorabehera 18 ur-
tetik 30 urtera arteko gazteen 
kasuan. Azterketa egiteko ohi-
tura galtzen dute. Prebentzioa 
da neurririk onena hortzak zain-
tzeko. 
Adinekoen kasuan, zer esan deza-
kegu?
Geroago eta adineko gehiago 
dago eta gerodontologiak geroa-
go eta garrantzi handiagoa du. 
Nire ustez, zahar egoitza publiko 
guztietan dentista edo higienis-
ta bat egon behar litzateke, eta 
ospitale publiko guztietan odon-
tologia zerbitzu minimoa. Horrez 
gainera, radioterapia edo kimio-
terapia hartzen dutenentzat ere 
ospitaleko odontologia zerbitzua 
egon behar litzateke, eta baita 
traumatismo bat izan eta larrial-
dietara joaten direnentzat ere.

Bea Unamunzaga eta Edur Etxebarria, 3Dko eskanerraren ondoan. 

"HORTZAK ZURITZEKO 
TRATAMENDUA OSO 
MODAN DAGO, BAI 
GAZTEEN ETA BAI 
HELDUEN ARTEAN"

Maialen Zuazubiskar FISIOTERAPIA
Martiñe Usabel atxondarrak 
orain urte bi zabaldu zuen Xar-
ma fisioterapia eta osteopatia 
zentroa Traña-Matienan. Ordu-
tik hona, lesioak tratatu, arike-
ta terapeutikoak eskaini eta 
zoru pelbikoari behar den ga-
rrantzia ematen dabiltza bertan, 
besteak beste. 
Lesioak tratatzea fisioterapeuta 
baten eguneroko ogia izaten da. 
Zeintzuk dira lesiorik ohikoenak?
Tendinitisa eta zerbikalgia asko 
tratatzen ditugu. Egunerokotasu-
nean barneratuta ditugun postu-
ra okerrengaitik sortzen diren 
lesioak dira batez ere. Zortzi or-
duko lanaldi batean gatx da pos-
tura egoki bat mantentzea, eta 
horrek, gerora, mina dakarkio 
gorputzari. Horregaitik, oso ga-
rrantzitsua izaten da indar ari-
ketak egitea, horiek eginda erra-
zagoa delako postura egoki bat 
mantentzea. Orokorrean, jendeak 
ez du kirola egiten muskulatura 
garatzeko, baina giharrak garatzea 
ezinbestekoa da. Muskuluek ba-
bestu egiten dituzte artikulazioak 
eta hezurrak, eta babes horri es-
kerrak gutxitu egiten da minaren 
frekuentzia. 

Bestalde, gaur egun estresa ere 
ohiko gaixotasuna da eta horrek 
ere desoreka bat eragiten du 
gorputzean. Askok estresak era-
gindako minak izaten dituzte. 
Esaterako, pertsona askok bu-
ruko min konstantea dute eta 
min hori normaltzat hartzen 
dute, baina ez da normala. Tra-
tamendu bategaz, gutxitu egin 
daitezke.
Xarma zentroan garrantzi handia 
ematen diezue indar ariketei eta 
ariketa terapeutikoei.
Maila eta adin desberdinei bide-
ratutako indar ariketak eskain-
tzen ditugu, baita luzaketa eta 
mugimendu saioak ere. Pertsona 
bakoitzaren beharrizanetara 
egokitzen gara; hori ezinbestekoa 
da guretzat. 

Zoru pelbikoa tratatu eta honen 
lesioak ere prebenitzen dituzue. 
Garrantzitsua da?
Zoru pelbikoa zaindu egin behar 
dugu, emakumezkook zein gi-
zonezkoek. Zoru pelbikoko de-
sorekek eragina dute muskulu 
eskeletikoetan, eta hori lantzea 
beharrezkoa da. Maddi, nire 
lankidea, espezialista da zoru 
pelbikoan, eta tratamenduak 
egiten ditu. Horrez gainera, zoru 
pelbikoko muskulatura man-
tentzeko eta hobetzeko ariketak 
ere egiten ditugu. Emakumez-
koen kasuan, haurdun dauden 
emakumeei ariketa klaseak 
ematen dizkiegu. Umea izan eta 
gero ere bai. 
Medikuak pilulak errezetatzen ditu. 
Martiñek zer errezetatzen dio Xar-
ma zentrora doanari?
Bizi kalitate osasuntsua erama-
tea gomendatzen dut. Oreka bat 
bilatzea kirolagaz, elikaduragaz 
eta buru osasunagaz. Oreka 
hori lortzen dugunean izango 
dugu gorputza ondoen. Norbe-
re burua egunero zaintzea da 
tratamendurik onena. Bere 
burua zaintzera eta oreka hori 
mantentzera animatzen dut 
jendea.Martiñe Usabel. 

"Norbere burua egunero zaintzea 
da tratamendurik onena"
MARTIÑE USABEL LIZUNDIA XARMA FISIOTERAPIA ETA OSTEOPATIA 
Traña-Matienako Xarma fisioterapia eta osteopatia zentroko arduradunak lesioak 
tratatu eta hauek saihesteko indarra lantzearen garrantzia nabarmendu du 

Jone Guenetxea DURANGO
Nortzuek osatzen duzue Ernetu-
ko lantaldea?
Ernetuko lantaldea oso forma-
kuntza zabala eta zehatza du-
ten lau psikologo profesionalez 
osatuta dago. Osasun psikolo-
gian masterdunak ditugu gure 
lantaldean, gazte eta helduen-
tzako esku hartzean espezia-
lizatutakoak, ume zein nera-
been esku-hartzean espeziali-
zatutak eta hezkuntzara apli-
katutako psikologian adituak 
gara.

Psikologiaren arloan, zein zerbitzu 
eskaintzen duzue?
Kognizio-jokabide psikologia 
aplikatuta, 6 urtetik gorako per-
tsonei bideratutako laguntza 
psikologikoa eskaintzen dugu; 
hau da, ume, nerabe, gazte eta 
heldueei zuzendutakoa. Pertso-
na bakoitzari egokitutako plan 
zehatzen bitartez lan egiten dugu. 
Lantaldea osatzen dugun adituon 
esanetan, pertsona bakoitzaren 
adin-tartea eta zailtasuna kon-
tuan hartuta atenditzen ditugu 
bezeroak. Talde-lanean aritzen 

gara, baina beti ere konfiden-
tzialtasuna eta bezeroa bera 
errespetatuta.
Geroago eta gehiago berba egiten 
da osasun mentalari buruz.
Oraindino ere ohikoa da pertso-
nak beldurrez edo lotsaz joatea 
kontsultara lehenengoz. Nahiz 
eta gizartean osasun mentalari 
buruzko estigma gutxitzen da-
bilen eta normalizatzen hasi den 
esku-hartze psikologikoari da-
gokionez, jende askok zelanbai-
teko beldurra sentitzen du epaia-
ren aurrean edo prozesuan zer 

aurkituko duen ez jakitearen 
aurrean. Askotan, laguntza es-
katzea "ahultasunaren" seinale 
lez ikusten da, nahiz eta benetan 
ausardiaren eta autozaintzaren 
adierazgarri izan. Zorionez, au-
rrerapausoak ematen jarraitzen 
dugu.
Zuen esperientziatik, zein arrazoi-
rengaitik joaten da jendea kontsul-
tara orokorrean?
Gure esperientzian, pertsonak 
askotariko arrazoiengaitik etor-
tzen dira kontsultara, baina 
ohikoenak antsietateagaz eta 
estresagaz loturiko sintomak 
izaten dira. Sintoma hauen ager-
penak egunerokotasunari aurre 
egiteko funtzionatzeko dugun 
moduagaz lotuta egoten dira. 
Gaur egungo bizitza frenetikoa, 
beste hainbat faktoreren artean, 
norbanakoaren barne eta kanpo 
estresoreekin lotu dezakegu, eta 
egunerokotasunari aurre egite-
ko moduak eragin handia du 
gure ongizatean. Oso azkar eta 
modu iraunkor batean aldatzen 
dabilen gizarte bati egokitzeko, 
norbanakoak dituen baliabideak 
garatzea ezinbestekoa da, bizi-
tzarako erremintak garatzea. 
Balio sistema asertibo bat gara-
tzea, adibidez.
 

 
Zelan dakigu helduok 
psikologoarengana  
jo behar dugun?
Arazoa sortzen da ondoe-
za denboran zehar man-
tentzen denean eta lasai-
tasunez bizitzen ez de-
nean. Galde genezake: 
bizitzen ari naiz ala bi-
zirik irauten ari naiz? 
Badira kontuan har di-
tzakegun adierazle edo 
alarma-seinale batzuk: 
norberak egoera bat ku-
deatzeko zailtasuna, al-
darte konstantean alda-
ketak edo alterazioak, 
harreman pertsonaletan 
arazoak, seinale fisiolo-
gikoen agerpena, estres 
pertsonalaren maila han-
dia... Ondoez hori aitor-
tzea eta laguntza psiko-
logikoa eskatzea ez da 
ahultasun-seinale bat, 
baizik eta nork bere bu-
rua zaintzeko eta kon-
tzientzia hartzeko modu 
bat.

"Bizitzen ala 
bizirik irauten 
ari naiz?"  
 
YURENA MIGUEL  
HELDUEN PSIKOLOGIA

Ernetuko kideak: Begoña Valiente, Josu Saetero, Joseba Vera eta Yurena Miguel.

"Laguntza eskatzea autozaintzaren  
eta ausardiaren adierazgarri da"
Ernetu Psikologia eta Hezkuntza zentroa esperientziadun profesionalek osatzen dute. 
Gazte zein helduen beharrei erantzuten dien lantaldeak Durangon du bere kontsulta

"PERTSONA 
BAKOITZARI 
EGOKITUTAKO PLAN 
ZEHATZEN BITARTEZ 
LAN EGITEN DUGU"


